
vekal na ’ami

kanini na pavilung kana Payrang, temaramuruma’ na imulri Muya
saruma’enan. piya mi penalisi kantanta palisiyan mu, mukasa mi semasahar
musungulr kare’alri. karepulihulihu mi kana vekalan za ’ami, zi
pakasemangal ziya za senay kani imulri Muya na tremima’ kana vekal na
palizing.

kantu palizing i savak ni imulri Muya mu, mena’u ku za vinavalray a
kadepu a makiteng. kemani tu vinavalray. 1. na ami, kemani ta kana
paruzang kitratrevung zi, ’azi ta malrazam zatu inuverukan. 2. na ’ami,
puwapuwa ta pusavak za piniangeran, puwapuwa ta lra dawdawan. 3.
na ’ami, kitratrevung kana kaseveran, patunun kana vetriliyan. 4. na ami
tinalrimayan za matemuy za pinulihuwan, tinalrimayan za ka’inavayan,
kana sa’ami zi sa’ami!

nani na lrikaketriyan na vinavalray mu, salaw musavak i anger kanta,
semangalan zatu vekalan za talrimayan kanini na pavilung!

pupana ziya i1 imulri Muya kantu vinavalray, vinavalray da “kemay
Iralrak ta muitraitras ta mutuma’izangan, kemay ma’izangan ta muitraitras ta

mutudawdawan, ’azi ta makiwalray, ’azi ta emalinges. ’inava nu nu ta

pakalrawalrwayaw za sa’ami zi sa’ami! semangala ta za marekaiman ta.
penazangal ta za maretrevung ta! kianuna ta kanini na vekalan
na ’ami. ’inavaya ta, dalikedika ta, semangala ta, mapiyapiya na
niruma’enan, na ’ali’ali’an! nani na kinavulay venavalray na valray mu,
niyam atalramay temarapinuyumayan marengay, sazu na ma’ulit ta
kuwadakudayan parepauwa tu pauwayan, zi pa’evut mi likeliked.
kemasayasaya mi venavalray kantu pauwayan, tivutivus ’aremeng lIra, piya
mi Ira venavalray kanani na vekal na *ami pavilung kema mi.

kema ta Ira mu, mau nantu piniangeran za ma’izangan nini a. inta na
Iralrakan mu, nu pavilung mau naniyam kinasemangal kinasahar na
warl. ’azi ta malaalup! kemay makiteng ku ziya, sahar ku Ira kanini na
pakamelri na wari. vari’awan ta, muruma’ papiya na kaazu ziya i dawilr
nanta niruma’enan. mikavang ta za vekal, tu puangpaway ta kana
ma’izangan. ara ’aziya maresan kana ’ami ziya ta kiniveray na angpaw mu,
salaw ta semangal. nu ma’izang ku Ira iyaturus ku kani imulri Muya za
kianunan, ’inayaya ta mapiya, zi kana ’ami’ami ziya maruwaya ta

muwazuwazuk kema Kku.

